
Annotatsiya: Ushbu tahlil 1999–2023-yillar davrida O‘zbekiston tijorat banklarining xarajat va foyda samaradorligini 
stoxastik chegara tahlili asosida baholash va natijalardan kelib chiqqan holda amaliy iqtisodiy siyosat uchun tavsiyalar 
ishlab chiqishga qaratilgan. Tahlil natijalariga ko‘ra, o‘rtacha xarajat samaradorligi 63,5% ni tashkil etdi. Davlat banklari 
eng past samaradorlik ko‘rsatkichiga ega bo‘lib (57,1%), 2017-yilda boshlangan keng ko‘lamli islohotlardan so‘ng 
o‘sish tendensiyasi kuzatilgan. Xususiy banklar eng yuqori o‘rtacha xarajat samaradorlikka (67%) ega bo‘lsa-da, ularda 
samaradorlikning tebranuvchanligi yuqori bo‘lib, barqarorlik muammosi mavjud. Foyda samaradorligi o‘rtacha 25,5% ni 
tashkil qilib, xarajat samaradorligiga nisbatan ancha past darajada. Global moliyaviy inqiroz (2008–2009) va pandemiya 
(2020–2021) davrlarida har ikki turdagi samaradorlik pasaygan. 2017-yildan keyingi liberal islohotlar samaradorlikni 
oshirgan bo‘lsa-da, tashqi shoklarga ta’sirchanlik ham ortishi kuzatilgan.

Kalit soʻzlar: xarajatlar, samaradorlik, stoxastik chegara modeli, O‘zbek banklari.

Abstract: This analysis is aimed at assessing the cost and profit efficiency of Uzbek commercial banks for the period 
1999–2023 based on stochastic frontier analysis and developing recommendations for practical economic policy based 
on the results. According to the results of the analysis, the average cost efficiency was 63.5%. State-owned banks had 
the lowest efficiency indicator (57.1%), which showed an upward trend after the large-scale reforms that began in 2017. 
Although private banks had the highest average cost efficiency (67%), they had high efficiency volatility and stability 
problems. Efficiency declined during the global financial crisis (2008–2009) and the pandemic (2020–2021). Although 
liberal reforms since 2017 have increased efficiency, there has also been an increase in vulnerability to external shocks.

Key words: costs, efficiency, stochastic frontier model, Uzbek banks.

Аннотация: Целью данного анализа является оценка эффективности затрат и прибыли узбекских коммерческих 
банков за период 1999–2023 годов на основе анализа стохастической границы и разработка рекомендаций для 
практической экономической политики на основе полученных результатов. Согласно результатам анализа, средняя 
эффективность затрат составила 63,5%. Самый низкий показатель эффективности был у государственных банков 
(57,1%), который показал тенденцию к росту после масштабных реформ, начавшихся в 2017 году. Хотя частные 
банки имели самую высокую среднюю эффективность затрат (67%), у них наблюдались высокая волатильность 
эффективности и проблемы с устойчивостью. Эффективность снизились во время мирового финансового кризиса 
(2008–2009 гг.) и пандемии (2020–2021 гг.). Хотя либеральные реформы, проведенные с 2017 года, повысили 
эффективность, также возросла уязвимость к внешним шокам.

Ключевые слова: издержки, эффективность, стохастическая граничная модель, узбекские банки.

K I R I S H 
Bank tizimi iqtisodiy o‘sish va moliyaviy barqarorlikning asosiy ustunlaridan biri hisoblanadi. Samarali 

ishlaydigan banklar resurslarni to‘g‘ri taqsimlaydi, kreditlash imkoniyatlarini kengaytiradi va moliya bozorlariga 
ishonchni mustahkamlaydi. Shu bois, banklar samaradorligini baholash va uni oshirish bo‘yicha aniq iqtisodiy 
siyosat choralarini belgilash O‘zbekistondagi moliyaviy islohotlar jarayonining ajralmas qismi hisoblanadi.

Tijorat banklari samaradorligiga ob’yektiv baho berish nafaqat moliya bozorida faoliyat yuritadigan moliyaviy 
tashkilotlar menejerlari uchun, balki yuqori darajadagi davlat idoralari va iqtisodiy siyosatni belgilaydigan 
organlar uchun ham strategik ahamiyatga ega. Samaradorlikka oid aniq va ishonchli ma’lumotlar bank 
tizimining barqarorligini ta’minlash, faoliyati samarasiz bo‘lgan moliyaviy institutlarni o‘z vaqtida aniqlash va 
ularga nisbatan maqsadli choralar ko‘rish imkonini yaratadi.

Moliyaviy tashkilotlar samaradorligi tushunchasi tub mohiyatida moliyaviy resurslarning mikro va 
makrodarajada optimal taqsimlanishi masalasiga bog‘liq. Resurslarni samarali yo‘naltirish iqtisodiyotda eng 
yuqori qiymat yaratadigan tarmoqlarga investisiyalarni jalb qilish, mablag‘larning samarasiz taqsimlanishi 
oqibatlarini kamaytirish va umumiy iqtisodiy o‘sish sifatiga ijobiy ta’sir ko‘rsatishga xizmat qiladi. Bu jarayonda 
tijorat banklari moliyaviy resurslarni taqsimotida asosiy vositachilar sifatida inson kapitali va jismoniy kapital 
taqsimotiga ham ta’sir ko‘rsatadi.

1999–2023-yillar davomida O‘zbekiston bank tizimi moliyaviy inqirozlar, tashqi shoklar, iqtisodiyotning 
liberallashuvi va institusional islohotlar bosqichlarini bosib o‘tdi. Ayniqsa, 2017-yildan keyin davlat ulushini 
qisqartirish, banklarni transformatsiya qilish va raqobat muhitini yaxshilash choralari samaradorlik 
ko‘rsatkichlariga bevosita ta’sir ko‘rsatdi.

Shu bilan birga, so‘nggi yillarda yuz bergan global va mintaqaviy iqtisodiy inqirozlar – COVID-19 
pandemiyasi, Rossiya–Ukraina mojarosi va boshqa tashqi shoklar – davlat ulushi yuqori bo‘lgan tijorat 
banklarining moliyaviy barqarorlikka qo‘shgan hissasini namoyon qildi. Aynan shu banklar orqali strategik 
tarmoqlarni qo‘llab-quvvatlash, aholi va biznes uchun maqsadli yordam dasturlarini moliyalashtirish, shu orqali 
inqirozlar ta’sirini yumshatish imkoni yuzaga keldi. Bu holat davlat ishtirokining ayrim vaziyatlarda iqtisodiy 
barqarorlikka ijobiy ta’sir ko‘rsatishi mumkinligini ko‘rsatdi.

Iqtisodchi olimlar tomonidan banklar va bank faoliyati bo‘yicha ko‘plab ilmiy-tadqiqot ishlari amalga 
oshirilayotgan bo‘lsada, O‘zbekistonda banklar samaradorligi va mulkchilik shakli o‘rtasidagi bog‘liqlikni 
iqtisodiy-iqtisodiy usullar bilan chuqur tahlil qilgan tadqiqotlar hali yetarli emas. Ushbu tahlil natijalari Markaziy 
bank va moliya sohasi regulyatorlariga samaradorligi past bo‘lgan bank segmentlarini aniqlash, mulkchilik 
turiga qarab differensial siyosat yo‘nalishlarini ishlab chiqish, hamda xalqaro tajribalar asosida milliy iqtisodiy 
siyosatni takomillashtirish imkonini beradi.

M A V Z U G A  O I D  A D A B I Y O T L A R  S H A R H I
Jahon miqyosida olib borilgan ko‘plab tadqiqotlar stoxastik chegara tahlili metodi yordamida turli 

mamlakatlardagi tijorat banklarining foyda samaradorligini tadqiq qilgan. Ushbu tadqiqotlar ko‘pincha banklar 
faoliyatini tartibga solish bilan bog‘liq regulyasiyalar va bozor sharoitlari ularning foyda olish qobiliyatiga qanday 
ta’sir qilishini o‘rganishga qaratilgan. Masalan, 74 ta mamlakatni qamrab olgan tahlil shuni ko‘rsatdiki, kuchliroq 
bank nazorati va yuqori bozor intizomi (Bazel II ning 2 va 3-ustunlari) banklarning foyda samaradorligini 
oshiradi, lekin qattiqroq kapital talablari bu samaradorlikni pasaytirishi mumkin [10]. Luo va boshqalar [11] 
tomonidan 1999-2011 yillarda 140 mamlakat bo‘yicha o‘tkazilgan tadqiqot moliyaviy ochiqlik ortishi banklarning 
foyda samaradorligini pasaytirishi mumkinligini ko‘rsatdi. Umuman olganda, banklarning foyda samaradorligi 
institusional muhitga bog‘liq. Qonunchilik va barqaror moliyaviy muhit mavjud bo‘lsa, banklar samarali ishlaydi, 
lekin haddan tashqari raqobat yoki qat’iy cheklovlar, shuningdek, makroprudensial talablar foyda samaradorligini 
cheklashi mumkin [10], [11], [12], [13], [14]. 

Yevropada foyda samaradorligi bo‘yicha tadqiqotlar Yevrozonadagi va unga kirmagan mamlakatlardagi 
tijorat banklarining samaradorligini taqqoslaydi. B.Székely [15] tomonidan SFA yordamida o‘tkazilgan tadqiqot 
natijalariga ko‘ra, agar tartibga solish yondashuvi hisobga olinsa, Yevropa banklari orasidagi foyda samaradorligi 
keskin farqlanmaydi – aksincha, banklarning o‘ziga xos xususiyatlari asosiy farqlarga sabab bo‘ladi.

Xitoy tijorat banklarining foyda samaradorligi moliyaviy islohotlar va davlat hamda xususiy banklar 
o‘rtasidagi raqobat kontekstida keng qamrovli o‘rganilgan. Shen va boshqalar [16] tomonidan 2012–2020 
yillar ma’lumotlariga asoslangan SFA tadqiqotlariga ko‘ra, Xitoyning davlat banklari sezilarli darajada foyda 
samaradorligini oshirgan. Xususan, davlatga tegishli yirik banklar yuqori samaradorlik darajasiga erishgan. 
Boshqa tomondan esa, xususiy va aksiyadorlik banklari oxirgi yillarda kuchaygan raqobat tufayli foyda 
samaradorligi pasayishini boshdan kechirmoqda .

Post-sovet mamlakatlaridagi bank tizimi bo‘yicha tadqiqotlar, asosan, mulkchilik shakli va o‘tish davridagi 
iqtisodiy o‘zgarishlar foyda samaradorligiga qanday ta’sir qilganini o‘rganishga qaratilgan. Dastlabki yillarda 
(1990-2000 yillar) davlat banklari ustunlik qilgan bo‘lsa, lekin keyinroq ular samaradorlik jihatidan yangi tashkil 
etilgan xususiy yoki xorijiy banklarga nisbatan pastroq natijalar ko‘rsatgan [17]. Rossiya bank sektori bo‘yicha 
o‘tkazilgan SFA tahlili xorijiy banklar Rossiyada eng yuqori foyda samaradorligiga ega bo‘lgani, shu bilan 
birga, 2008–2013 yillardagi global moliyaviy inqiroz davrida Rossiyaning davlat banklari eng yuqori foyda 
samaradorligiga erishgan, chunki davlatdan kafolatlar va moliyaviy yordam ularga qiyinchiliklarga bardosh 
berish imkoniyatini bergan. Umuman olganda, post-sovet va o‘tish iqtisodiyotiga ega davlatlarda banklarning 
foyda samaradorligi oxirgi 20 yilda sezilarli darajada yaxshilangan, lekin hali ham mulkchilik shakli va iqtisodiy 
islohotlar natijalari samaradorlikka sezilarli ta’sir ko‘rsatmoqda.

T A D Q I Q O T  M E T O D O L O G I YA S I
Samaradorlik ko‘rsatkichi [0, 1] intervalda joylashgan bo‘lib, eng yuqori samaradorlik 1 ga yoki 100% ga 

teng bo‘lib, eng past samaradorlik ko‘rsatkichi 0 ga yoki 0% ga teng bo‘ladi. Ma’lum bir bankning samaradorligi 
qanchalik 1 ga yaqinlashgani sari «eng yaxshi» samaradorlik amaliyotiga ega bankka aylanadi. Ushbu 
samaradorlik ko‘rsatkichi turli metodlarda baholanishi mumkin. An’anaviy usulda ROA, ROE, NIM va CIR kabi 
bir qator nisbatlar yordamida buxgalteriya balansi ma’lumotlari asosida baholanadi [1], [2], [3]. Shuningdek, 
samaradorlikni baholashning chegara usullari ham mavjud bo‘lib, ushbu ekonometrik metodlarda chegara 
funksiyasi qanday qurilishiga qarab parametrik yoki noparametrik bo‘lishi mumkin. Chegara metodi eng 
yaxshi samaradorlik amaliyotiga ega banklar asosida chegara quradi va ushbu chegaradan banklar qanchalik 
uzoqligiga qarab ular qanchalik samarasiz faoliyat yuritayotganini aniqlash imkonini beradi. Ushbu chegara, 
boshqacha aytganda, samaradorlik chizig‘i ustida joylashgan banklar eng samarali banklar hisoblanadi. 
Noparametrik metodlar ma’lum bir funksional shaklni talab qilmaydi va umumiy holda ma’lumotlarning qobiq 
tahlili[4], [5], [6], [7] (Data Envelopment Analysis - DEA) deb yuritiladi. Parametrik metodlar funksional shaklga 
asoslanadi va ular  stoxastik chegara tahlili [8], [9] (Stochastic frontier analysis - SFA) deb yuritiladi. 

Tahlilda samaradorlikni baholash uchun stoxastik chegara tahlili metodi qo‘llanildi. Bu uslub samaradorlikni 
baholashda keng qo‘llanadigan parametrik yondashuvlardan biri bo‘lib, uning eng muhim jihati – natijalarga 
ta’sir qiladigan tasodifiy omillarni ajratib olish va ularni samaradorlik hisobidan chiqarish imkoniyati mavjudligi 
hisoblanadi. Banklar faoliyatiga iqtisodiy o‘zgarishlar, tashqi bozor shoklari yoki ma’lumotlardagi o‘lchash 
xatolari ko‘pincha samaradorlik ko‘rsatkichlarini sun’iy ravishda pasaytiradi yoki oshiradi. SFA ushbu holatlarda 
«shovqin»ni aniqlab, haqiqiy samaradorlikka yaqin baholarni beradi. Shuningdek, bu uslub samaradorlikning 
yuqori chegarasini belgilab, har bir bankni eng yaxshi amaliyot ko‘rsatgan banklar bilan solishtirish imkonini 
ham taqdim etadi.

Stoxastik chegara tahlili uslubi samaradorlikni baholashda tasodifiy omillar ta’sirini ajratib olib, haqiqiy 
natijalarga yaqin baholarni taqdim etadi va har bir bankni samaradorlik nuqtai nazaridan eng yaxshi bank 
amaliyoti bilan solishtiradi. Xarajat samaradorligi modelda banklarning jami xarajatlari. Modelda vaqt trendi 
texnologik o‘zgarishlar ta’sirini hisobga olish uchun, bank kapitali esa kapital miqdori va tuzilishi samaradorlikka 
qanday ta’sir qilayotganini baholash uchun nazorat o‘zgaruvchilari sifatida kiritildi. 

Bank xizmatlari va mahsulotlarini ishlab chiqarish jarayoniga kiruvchi [input] omillar sifatida jalb qilingan 
mablag‘lar, asosiy vositalar va ishchi kuchi narxlari olindi. Ishlab chiqarish jarayonining chiquvchi [output] omillari 
sifatida esa kreditlar, boshqa daromad keltiruvchi aktivlar va foizsiz daromadlar qo‘llanildi1. Ma’lumotlar 1999–
2023-yillar davrida faoliyat yuritgan barcha banklarni qamrab oldi. Ma’lumotlar Bank Axborotnomasi gazetasida 
va tijorat banklar veb-sahifasida e’lon qilingan yillik hisobotlar asosida to‘plandi. Inflyasiya ta’sirini bartaraf etish 
maqsadida barcha ko‘rsatkichlar 2008-yil narxlariga indeksatsiya qilindi. Tijorat banklari mulkchilik shakliga ko‘ra 
4 ta guruhga ajratildi. Birinchi guruhda davlat bevosita egalik qiluvchi tijorat banklari, ikkinchi guruhga davlat 
bilvosita egalik qiluvchi tijorat banklari, uchinchi va to‘rtinchi guruhdagi banklar xususiy va xorijiy banklarga mos 
ravishda ajratildi. Ustav kapitalida davlat ulushi 100% bo‘lgan tijorat banklari – davlat bevosita egalik qiluvchi tijorat 
banklari (bizdagi ma’lumotlarga ko‘ra, bunday mulkchilik shakliga ega banklar mamlakatimizda 3 ta: «Milliybank» 
AJ, «Xalqbanki» ATB va «Asakabank» ATB), ustav kapitalida davlat ulushi ma’lum darajada mavjud bo‘lgan 
tijorat banklari – davlat bilvosita egalik qiluvchi tijorat banklari (masalan: «Agrobank», «Sanoatqurilishbank», 
«Aloqabank» kabi banklarni kiritish mumkin) hamda boshqa xususiy va xorijiy turdagi mulkchilik shakllariga 
ega bo‘lgan tijorat banklari.  Bizda tijorat banklari ustav kapitali davlat ulushi miqdori bo‘yicha yetarli ma’lumot 
bo‘lmaganlgi uchun cheklangan ma’lumotlar yordamida banklar guruhlarga ajratildi.

1-jadval. Omillar tasviriy statistikasi. (million so‘mda berilgan)
O‘zgaruvchilar Kuz. O‘rtacha Std. og‘. Min Maks

Jami xarajatlar* 674 132000 272000 26.921 2130000
Sof soyfa* 672 28800 95300 -77600 1270000
Jami kreditlar* 676 1230000 3190000 0 25100000
Investisiyalar* 677 41200 146000 0.27 1950000
Foizsiz daromad* 674 48000 271000 80.93 6820000
Jami jalb qilingan kapital narxi 674 0.10 1.00 0.00 18.63
Asosiy vositalar narxi 673 1.30 6.42 0.03 130.14
Ishchi kuchi narxi 673 0.03 0.03 0.00 0.24
Bank kapital* 676 233000 562000 88.13 5200000

1	  Ушбу омиллар тасвирий статистикаси Илова-3 да келтирилди.

Xarajatlar bo‘yicha samaradorlikning stoxastik chegaraviy tahlil modeli umumiy holda quyidagicha:

bunda  – i bankning t davrdagi jami xarajatlari;  va  – i bankning t davrdagi xizmatlari va xarajatlar narxining 
vektori;  – natijalar izchilligi va robastligini tekshirish uchun kiritilgan nazorat qiluvchi o‘zgaruvchilar;  – texnologik 
parametrlar vektori;  – statistik xatolik; samarasizlik ko‘rsatkichi  bo‘lib u mustaqil ammo barcha banklar uchun 
turlicha bo‘lgan musbat qiymatli normal taqsimotga ega. 

Banklar samaradorligini baholashda keng qo‘llaniladigan funksional shakl – transsendental logarifmik 
shakldan foydalanildi. Xarajatlar bo‘yicha chegaraviy empirik model quyidagi shaklda yozildi:

bunda  – jami xarajatlar logarifmi,  – t davrdagi i bankning m turdagi xizmatlari hajmining logarifmi,  – t 
davrdagi i bankning j turdagi xarajatlari narxining logarifmi, T esa vaqt trendi bo‘lib, u bank tizimidagi texnologik 
o‘zgarishlarni ifodalaydi.  banklarning xarajatlar bo‘yicha samaradorlik ko‘rsatikichi bo‘lsa, lar ekonometrik 
baholanadigan koeffisiyentlardir.  – esa statistik xatolikni ifodalaydi. 

Jami xarajatlar  foizli va foizsiz xarajatlar, ish haqi va unga tenglashtirilgan to‘lovlar hamda boshqa operasion 
xarajatlardan iborat. Xizmatlar esa mijozlarga ajratilgan umumiy kreditlar (), boshqa daromad keltiruvchi aktivlar 
() va foizsiz daromadlardan () tarkib topgan. Xarajatlar narxi ham uch xil turga ajratilgan: jalb qilingan mablag‘lar 
narxi () – jami foizli xarajatlarning jami majburiyatlarga nisbati, asosiy fondlar narxi () – boshqa operasion 
xarajatlarning jami asosiy vositalarga nisbati, ishchi kuchi narxi () – proksi sifatida ishchi kuchi xarajatlarining 
aktivlarga nisbati olindi. Shuningdek, vaqt trendi  va bank kapitali () nazorat qiluvchi o‘zgaruvchilar sifatida 
modelga qo‘shildi. Bank kapitalini mustaqil o‘zgaruvchi sifatida modelga kiritilishi O‘zbek banklarini xarajatlar 

bo‘yicha samaradorligini baholash modellarida ilgari qo‘llanilmagan. Sh.Xannayev (2019b, 2019a, 2020) 
tomonidan amalga oshirilgan tadqiqotlarda cheragaviy empirik modelga bank kapitali () mustaqil o‘zgaruvchi 
safatida kiritilmasdan amalga oshirilgan, bu o‘z navbatida banklarning kapital hajmi katta kichikligidan yuzaga 
keladigan xarajatlaridagi o‘zgarishlar e’tibordan chetda qolishiga olib kelgan. O‘zgaruvchilarni normallashtirish 
uchun mustaqil o‘zgaruvchi va omillar narxi jalb qilingan mablag‘lar narxiga nisbati shaklida transformatsiya 
qilind

T A H L I L  V A  N A T I J A L A R
Stoxastik chegara tahlili modelida2 baholangan O‘zbekiston tijorat banklarining xarajatlar bo‘yicha 

samaradorlik ko‘rsatkichi tasviriy statistikasi quyidagi jadvalda keltirilgan. 

2-jadval. Xarajatlar bo‘yicha parametrik usulda baholangan samaradorlik.
Banklar Soni O‘rtacha Std.og‘ Min. 25% 50% 75% Mak.

Davlat tijorat banklari 73 0.571 0.109 0.439 0.486 0.523 0.697 0.756

Aksiyadorlik tijorta banklari 251 0.629 0.085 0.403 0.587 0.642 0.678 0.922

Xususiy banklar 247 0.670 0.164 0.339 0.538 0.663 0.751 1.000

Xorijiy banklar 97 0.609 0.151 0.344 0.530 0.617 0.689 0.928

Jami banklar 668 0.635 0.135 0.339 0.538 0.640 0.697 1.000

Yuqoridagi jadvaldan, tahlil davrida o‘rtacha samaradorlik ko‘rsatkichi 63.5% ga teng bo‘lganligini ko‘rish 
mumkin3. Umumiy tebranish 34-100% diapazonda bo‘lganligini ko‘rish mumkin. Mediana va o‘rtacha orasidagi 
farqning kichkina ekanligi va taqsimot o‘ngga biroz siljiganini ko‘rish mumkin. Kuzatuvlarning kvartillararo 
oraliqda joylashganlari esa 54-70% oralig‘ida tebrangan. Ushbu usulda hisoblangan samaradorlik ko‘rsatkichi 
o‘rtachasi bo‘yicha eng past samaradorlik davlat bevosita egalik qiluvchi banklarga tegishli bo‘lgan. Eng yuqori 
o‘rtacha va eng samarali bank ham xususiy banklarda bo‘lgan. Ammo, standart og‘ishi ham umumiy tahlil 
davrida eng yuqori darajada bo‘lgan. Shuning uchun ham uning tebranish diapazoni ham katta bo‘lgan va 
tahlil davrida eng samarasiz faoliyat yuritgan bank ham xususiy banklar orasida bo‘lgan. Kvartillararo oraliqda 
joylashgan kuzatuvlar 54-75% orasida bo‘lgan. Quyidagi rasmda umumiy o‘rtachaning yillar kesimida o‘zgarishi 
hamda trend berilgan.

1-rasm. Xarajatlar samaradorligi o‘zgarishi, 1999-2023-y.y.

Yuqoridagi rasmdan ko‘rish mumkinki, so‘nggi 25 yilda tijorat banklari samaradroligi o‘rtacha olganda 
tahlil davrining boshidagi 63% dan tahlil davri oxirida 67% gacha oshgan. Rasmdan ko‘rish mumkinki, 
1999-2006-yillarda xarajatlar bo‘yicha samaradorlik ko‘rsatkichi pasaygan va ushbu davrda pasayish trendiga 

2	  Харажатлар самарадорлиги модели регрессия натижалари Илова-1 да келтирилди
3	  Харажатлар самарадорлик тақсимоти Илова-2 келтирилди.

ega bo‘lgan. Ushbu davr bir qator iqtisodiy-siyosiy hamda xavfsizlik bilan bog‘liq murakkab voqealarga (masalan, 
1999-yildagi Toshkent portlashlari, 1998 yildagi Rossiya moliyaviy inqirozi, 2005-yildagi Andijon voqealari, 
Afg‘oniston urushi) boy bo‘lganligi bank tizimi samaradorligiga o‘z salbiy ta’sirini ko‘rsatgan bo‘lishi mumkin. 
Shuningdek, ushbu davr bank bozoriga yangi kirib kelgan banklar (ushbu davrda 20 dan ortiq yangi banklar4) 
hamda bozor munosabatlariga o‘tish jarayonidagi bank menejerlarining yangi avlodi yetishib chiqayotgan davr 
edi. Bu yangi banklar va menejerlar hali bank xarajatlarini samarali boshqarish malakasiga yetarli darajada 
ega bo‘lmagan bo‘lishi mumkin. Shuningdek, o‘sha davrda texnologiya darajasining pastligi va operasion 
jarayonlarining ko‘p mehnat talab etishi xarajatlar samaradorligiga salbiy ta’sir qilgan. 

2006-yildan so‘ng banklarning xarajatlar bo‘yicha samaradorligi o‘sish trendiga ega bo‘lgan. 
Samaradorlikning bunday ijobiy o‘zgarishiga yillar davomida ro‘y bergan texnologik o‘zgarishlar va banklar 
xarajatlarini boshqarish bo‘yicha bank menejerlarining malakasining oshishi sabab bo‘lgan bo‘lishi mumkin. 
Tahlil davri boshida samaradorlik ko‘rsatkichi tebranish darajasi yuqori bo‘lgan, bu samaradorligi turlicha bo‘lgan 
yangi banklarning bozorga kirib kelishi bilan bog‘liq bo‘lgan bo‘lishi mumkin. Jahon moliyaviy inqirozi davrida esa 
xarajatlar bo‘yicha samaradorlik turg‘unlik holatida bo‘lgan hamda biroz pasayish kuzatilgan. Bundan O‘zbek 
banklari jahon moliyaviy inqirozini o‘z xarajatlarida sezishganligini anglash mumkin. Keng ko‘lamli islohotlar 
boshlangan 2017-yil rasmda alohida chiziq bilan belgilangan bo‘lib, undan ko‘rish mumkinki, banklar xarajatlar 
bo‘yicha samaradorligida sezilarli darajada ijobiy o‘zgarish bo‘lgan. Bu iqtisodiyotning liberallashtirilishi, xususiy 
va xorijiy banklarning kirib kelishi, davlat ulushi mavjud banklar ma’lum sohaga ixtisoslashishi kamaytirilishi 
va transformatsiya qilinishi bilan bog‘liq o‘zgarishlar bilan yuz bergan. Biroq, pandemiya davrida xarajatlar 
samaradorligi yana turg‘unlashganligini va bu jarayon Rossiya-Ukraina mojarolari fonida yanada uzoqroq 
davom etishi mumkin. 

2-rasm. Mulkchilik shakliga ko‘ra samaradorlik o‘zgarishi.

Xarajatlar bo‘yicha samaradorlik tahliliga ko‘ra, davlat bevosita egalik qiluvchi banklar deyarli 
tebranishlarsiz bir maromda o‘zish trendiga ega bo‘lgan. Davlat bilvosita egalik qiluvchi banklar esa 2017-
yilda boshlangan keng ko‘lamli islohotlardan keyin samaradorlik ko‘rsatkichini sezilarli darajada oshishiga olib 
kelgan va bir maromda oshishda davom etgan. Xususiy banklar 2005-yildan so‘ng o‘rtacha olganda boshqa 
mulkchilik shakliga ega banklarga qaraganda doimiy ravishda samarali faoliyat olib borishgan. Ammo, jahon 
moliyaviy inqirozi va pandemiyadan eng ko‘p samaradorligi pasaygan banklar ham xususiy banklar bo‘lgan. 
Xorijiy banklar tahlil davrining boshida eng yuqori darajadagi samaradorlikka ega bo‘lishgan, biroq 2004-yildan 
boshlab ularning samaradorligi keskin pasayib ketgan va hozirga qadar 1999-yilgi darajalarga o‘rtacha olganda 
faqatgina xususiy banklar erishdi. 

Banklar xarajatlar bo‘yicha samaradorlik ko‘rsatkichi banklar mulkchilik shakliga ko‘ra yetarli darajada 
farqlimi degan savolga javob berish uchun bir har bir mulkchilik shakliga ko‘ra o‘rtachalari tengligi test qilib 
ko‘rildi. Test natijasi banklar mulkchilik shakliga ko‘ra samaradorligida statistik jihatdan ahamiyatli darajada 
farq mavjudligini ko‘rsatmoqda. Qaysi mulkchilik shakliga ega banklar samaradorligi o‘rtachalari orasidagi farq 
mavjudligini Tukey testi orqali aniqlab, qiyosiy tahlilni amalga oshiramiz. 

4	  Таҳлил даврида тижорат банклари ҳаёт цикли Илова-3 да келтирилди.  

3-jadval. Xarajatlar samaradorligining banklar mulkchiligiga ko‘ra tahlili.

Guruhlar juftligi Farqi Std. Og‘. P-qiymat

Aksiyadorlik tijorat banklari Davlat tijorat banklari -0.058 0.023 0.005

Aksiyadorlik tijorat banklari Xorijiy tijorat banklari -0.020 0.021 0.587

Aksiyadorlik tijorat banklari Xususiy tijorat banklari 0.041 0.015 0.003

Davlat tijorat banklari Xorijiy tijorat banklari 0.038 0.027 0.244

Davlat tijorat banklari Xususiy tijorat banklari 0.099 0.023 0.000

Xorijiy tijorat banklari Xususiy tijorat banklari 0.061 0.021 0.001

Yuqoridagi jadvalda keltirilgan test natijalaridan davlat bevosita egalik qiluvchi va bilvosita egalik qiluvchi 
banklarning xarajatlar bo‘yicha samaradorligi o‘rtachasida statistik jihatdan ahamiyatli darajada farq mavjud. 
Ammo, ushbu  davlat ulushi mavjud banklar bilan va xorijiy banklar xarajatlar samaradorligi bo‘yicha statistik 
jihatdan ahamiyatli darajada farq mavjud emas. Davlat ulushi mavjud banklar va xorijiy banklarning xarajatlar 
samaradorligi xususiy banklarnikidan statistik jihatdan sezilarli darajada farqli.

1999–2023-yillar davrida o‘tkazilgan tahlil natijalariga ko‘ra, O‘zbekiston tijorat banklarining o‘rtacha xarajat 
samaradorligi 63,5% darajani tashkil etgan. Bu shuni anglatadiki, banklar amalga oshirgan operatsiyalarida 
eng yaxshi amaliyotlarga nisbatan o‘rtacha 36,5% potensial samarasizlik mavjud bo‘lgan. Tahlil davrida 
samaradorlik ko‘rsatkichlari 34% dan 100% gacha diapazonda o‘zgarib turgan.

Mulkchilik shakli bo‘yicha tahlil quyidagilarni ko‘rsatdi: davlatga tegishli banklarda o‘rtacha samaradorlik 
eng past darajada – 57,1% bo‘lgan. Shu bilan birga, 2017-yilda boshlangan keng ko‘lamli moliyaviy va 
institusional islohotlardan so‘ng ularda ijobiy o‘sish tendensiyasi kuzatilgan. Xususiy banklar esa o‘rtacha 
eng yuqori samaradorlikka ega bo‘lib, bu ko‘rsatkich 67% ni tashkil etgan, ammo ularda samaradorlikning 
tebranuvchanligi boshqa guruhlarga qaraganda ancha yuqori. Bu xususiy banklar orasida ham juda samarali, 
ham eng past samaradorlikka ega banklar mavjudligini ko‘rsatadi. Aksiyadorlik va xorijiy banklar oraliq o‘rinni 
egallab, samaradorlik darajasi o‘rtachadan biroz yuqori, ammo davlat banklaridan sezilarli ravishda yuqori 
natijalarga erishgan.

Yillar kesimidagi dinamika shuni ko‘rsatdiki, tahlilning dastlabki yillarida (1999–2006) xarajat samaradorligi 
pasaygan. Bu davrda bozorga turli samaradorlik darajasiga ega yangi banklarning kirib kelishi va tarkibiy 
o‘zgarishlar asosiy omil bo‘lgan. 2006 yildan keyin esa samaradorlikda o‘sish tendensiyasi kuzatilgan va 
bu jarayon 2017-yildagi islohotlargacha davom etgan. 2017-yildan so‘ng o‘sish yanada tezlashgan, asosiy 
omillar sifatida bank tizimining liberallashuvi, raqobat muhitining yaxshilanishi va davlat banklarining tarkibiy 
transformatsiyasi qayd etildi.

Biroq, 2008–2009-yillardagi global moliyaviy inqiroz va 2020–2021-yillardagi pandemiya davrlarida xarajat 
samaradorligi to‘xtab qolgan yoki pasaygan. Inqiroz davrida bu ko‘proq tashqi moliyaviy sharoitning yomonlashishi 
bilan bog‘liq bo‘lsa, pandemiyada ichki iqtisodiy faoliyatning cheklanishi va bank operatsiyalaridagi uzilishlar 
asosiy ta’sir ko‘rsatgan.

Umuman olganda, davlat banklarida xarajat samaradorligiga eng katta ta’sir qiluvchi omillar – boshqaruv 
samaradorligi va xarajat tuzilmasining optimallashtirilmaganligi. Xususiy banklarda esa katta samaradorlik 
imkoniyatlari bor, ammo ularda barqarorlik muammosi mavjud. Shu bois, davlat banklarida xarajat auditini 
o‘tkazish, xususiy banklarda esa risk-menejment va xarajat nazoratini kuchaytirish zarur.

X U L O S A  V A  T A K L I F L A R
Tahlil natijalari shuni ko‘rsatadiki, O‘zbekiston bank tizimining samaradorligini oshirish uchun choralar bir 

vaqtning o‘zida davlat banklari, xususiy sektor va xorijiy ishtirokchilarga yo‘naltirilgan holda ishlab chiqilishi 
zarur. Davlat banklarida eng katta muammo sifatida xarajat tuzilmasining optimallashmaganligi va boshqaruv 
samaradorligining pastligi kuzatildi. Shu sababli, qisqa muddatli istiqbolda bu banklarda to‘liq xarajat auditini 
o‘tkazish, xarajatlarni kamaytirish imkoniyatlarini aniqlash va boshqaruv jarayonlarini samarali tashkil qilish 
ustuvor vazifa bo‘lishi kerak. Shu bilan birga, korporativ boshqaruv standartlarini bosqichma-bosqich joriy etish 
va davlat ishtirokini qisqartirish orqali, o‘rta muddatli davrda bu banklarni bozor mexanizmlariga moslashtirish 
maqsadga muvofiq bo‘ladi.

Aksiyadorlik banklari uchun asosiy vazifa foyda samaradorligini oshirish va daromad manbalarini 
kengaytirishdir. Bu maqsadda, xizmat turlarini diversifikatsiya qilish, korporativ mijozlar segmentini kengaytirish 
va innovasion moliyaviy xizmatlar orqali yangi bozor ulushlarini qo‘lga kiritish tavsiya etiladi. Shu bilan birga, 
ularning kapital yetarliligi va likvidlik boshqaruvini xalqaro standartlarga moslashtirish muhim ahamiyatga ega.

Davlat ulushi mavjud tijorat banklarini xususiylashtirish yoki ularning rag‘batlantirish tizimini bozor shartlariga 
moslashtirish jarayonida natijaga asoslangan rag‘batlantirish mexanizmlarini joriy etish muhim ahamiyatga 
ega. Ana shunday mexanizmlardan biri sifatida aksiya opsioni (stock option) tizimini ko‘rib chiqish mumkin. Bu 
usulda bank rahbarlari va xodimlariga bank aksiyalarini kelgusida belgilangan narxda sotib olish huquqi beriladi. 
Bunday yondashuvning afzalligi shundaki, xodimlar o‘zlari ishlayotgan bankda bevosita mulkdor sifatida ishtirok 
etadi, bu esa ularning bankka bo‘lgan sadoqatini oshiradi hamda davlat ulushi mavjud banklarning aksiyalari 
nazoratsiz ravishda xorijiy investorlar qo‘liga o‘tib ketishining oldini olishi mumkin.

Biroq, davlat banklarida aksiyalar birjada erkin muomalada bo‘lmagani sababli, aksiya opsioni 
mexanizmining samaradorligi cheklanishi mumkin. Bozor bahosining yo‘qligi xodimlarga berilgan opsionlarning 
qiymatini aniq baholash imkoniyatini pasaytiradi, natijada ular ushbu huquqdan foydalanmasligi mumkin. 
Shuningdek, rag‘batlantirish tizimi samarali ishlashi uchun KPI’lar (asosiy samaradorlik ko‘rsatkichlari) aniq 
belgilanishi va ular bank qiymatini oshiradigan asosiy omillar bilan bevosita bog‘lanishi zarur.

Agar Hukumat davlat ulushi mavjud bo‘lgan bankni xususiylashtirishni rejalashtirmasa, unda xodimlarga 
real aksiyalar berishni ko‘zda tutmaydigan mexanizmlar afzal bo‘lishi mumkin. Shunday mexanizmlardan 
biri – Stock Appreciation Rights (SARs) bo‘lib, u xodimga real aksiya bermasdan, bankning ichki hisob-kitob 
asosida belgilangan “qiymat”ining oshishiga bog‘langan pulli mukofot olish huquqini beradi. Hatto aksiyalar 
birjada sotilmasa ham, qiymatni aniqlash uchun bankning sof aktivlar qiymati, rentabellik ko‘rsatkichlari yoki 
samaradorlik indeksi kabi ichki mezonlardan foydalanish mumkin.

SARs mexanizmi menejment manfaatlarini bankning uzoq muddatli samaradorligi bilan bog‘laydi, xarajat 
samaradorligini oshirishga undaydi hamda xususiylashtirish jarayoniga tayyorgarlik bosqichida qiymat 
yaratishga rag‘batlantiradi. Xuddi shu kabi yondoshuv sifatida fantom aksiyalar (phantom stocks) mexanizmini 
ham qo‘llash mumkin, bunda xodimlar real aksiyaga egalik qilmaydi, ammo bank aksiyasi kabi baholanadigan 
virtual birliklar orqali qiymat oshishidan foyda oladi.

Bu mexanizmlarning muvaffaqiyati, avvalo, to‘g‘ri KPI’lar tanlanishiga bog‘liq bo‘lib, ular bank qiymatini 
oshirishi yoki samaradorlikni bevosita yaxshilashi mumkin bo‘lgan omillarni aks ettirishi lozim.

Xususiy banklarda xarajat samaradorligi yuqori bo‘lsa-da, ularda barqarorlik muammosi saqlanib 
qolmoqda. Bu holat tashqi shoklarga yuqori sezgirlik va ichki risk-menejment tizimlarining yetarli darajada 
samarali emasligi bilan bog‘liq. Shuning uchun, ularda ichki risk boshqaruvi tizimlarini kuchaytirish, stress-
testlash amaliyotlarini joriy etish va xarajat nazoratini yaxshilash kerak. O‘rta va uzoq muddatda esa xususiy 
banklar o‘z kapital bazasini mustahkamlashi, faoliyatini diversifikatsiya qilishi va raqobatda ustunlik beradigan 
yangi moliyaviy mahsulotlarni joriy etishi zarur.

Xorijiy banklar samaradorligidagi tebranuvchanlik, ayniqsa, global iqtisodiy beqarorlik davrida sezilarli 
bo‘ladi. Shu sababli, ular mahalliy bozordagi faoliyat strategiyalarini qayta ko‘rib chiqishi, ichki iqtisodiy omillarga 
moslashgan kredit va investisiya siyosatini ishlab chiqishi, hamda operatsiya xavflarini diversifikatsiya qilish 
orqali barqarorlikni ta’minlashi zarur.

Uzoq muddatli istiqbolda butun bank tizimi uchun umumiy maqsad – raqamli texnologiyalar va 
innovatsiyalarga investisiyani oshirish orqali operatsiya samaradorligini yanada yaxshilash, hamda xalqaro 
samaradorlik baholash tizimlariga integratsiya qilishdir. Bu nafaqat ichki bozorda raqobatbardoshlikni oshiradi, 
balki O‘zbekiston bank tizimining xalqaro moliya bozorlaridagi obro‘sini ham mustahkamlaydi.

